
Zalantzaz betetako bizitza 

Ingurukoen babesa behar izaten dute askok erabakiak hartzeko. Keratostigmak hala ez izaten laguntzen du 

Eusebio Gonzalez 

Bach doktoreak 38 sendagaiz osatutako lore esentzien sistema itxia osatu zuen. Sendagaiak zazpi talde emozionaletan banatu zituen: beldurra, ziurtasunik eza, gogorik eza, bakardadea, zoramena, etsipena eta gehiegizko kezka ingurukoen ongizateagatik. Itxia esan nahi du sistema horretan ezin direla lore esentzia gehiago sartu, osatuta dagoela. Gaur egun, eta 1980az geroztik, lore esentzia sistema gehiago daude. Askorentzat sistema horiek osagarriak dira, edozein osasun arazo sendatzeko oinarria Bachena baita. Gaur bigarren taldeko esentzia batez ariko naiz: keratostigmaz, hain zuzen (Ceratostigma Willmottina). Bachek zera zioen landare horri buruz: «Ziurtasunik eza dutenentzako sendagaia da. Etengabe aholku eske dauden pertsonak dira, eta inguruko jendeak behar baino eragin gehiago du haiengan». 

Ziurtasun ezaren taldean dauden gaixoek antzeko ezaugarri batzuk dituzte. Egonezina da haien izaeraren ezaugarri nagusietakoa. Antsietatea, larritasuna, beldurra eta itxaropen eza izan ohi dute, gainera. Frustrazioa ere haiengan ohikoa izaten da. Urduri egoten dira, ez dutelako gerta daitekeenaren inguruko ziurtasunik, erantzunik. Gehiegi kezkatzen dira. Ziurtasun eza itxaropenaren emozio kontrajarria da. Itxaropenik ez dagoenean kezka sortzen da. 

Normalean galdera mordoa egiten dituzte, eta etengabe besteen onespena bilatzen saiatzen dira. Gainera, kosta egiten zaie erabakiak hartzea, hitzetatik ekintzetara pasatzea. Pasatuz gero, gainera, damu dira egindakoaz. Hala, oso erraza da haiek manipulatzea. Horrek guztiak haien bizi proiektuak atzeratzen dituzte. 

Gaixotasunei dagokienez, ziur daude hartzen ari diren tratamendua onena dela. Beste baten berri izatean, ordea, hura utzi eta berriarekin hasten dira. Gainera, oso zorrotz jarraitzen dituzte gizarteko arauak. 

Halako gaixoen terapiaren parte izaten da «zuk zer uste duzu?», edo «zuk zein iritzi duzu?» bezalako galderak egitea. Oso garrantzitsua da haiek ikustea erabakiak beren kabuz hartu behar dituztela. Normalean terapia horrek oso emaitza onak izaten ditu denborarekin. 

Hain zuzen ere, erabakitzeko gaitasuna indartzen laguntzen du keratostigmak, eta nortasuna nahiz sena indartzen ditu. Halaber, beren burua hobeto ezagutzen saiatzera bultzatzen du gaixoa. 

Kasu klinikoa 

Gizona, 47 urte. Komertzial lanetan aritzen da enpresa batean. Lore esentzien terapia probatu nahi du bere nortasunaren askotariko arloak hobetzeko. Lehenik eta behin tratamendua zertan datzan azaltzen zaio. Aldez aurretik hartu omen zituen lore esentziak, baina ez zuen eraginik antzeman. Gainera, bere burua hobeto ezagutzeko teknikak ikasi nahi ditu. Hala, autoezagutza eta yoga ikastaroak egin ditu, besteak beste. Dena den, ingurukoek izugarri baldintzatzen dute haren erabakiak eta bizimodua. Horrek estres eta antsietate ikaragarria eragiten dio. Hori ikusita, keratostigma hartzea aginduko zaio. Hilabeteren buruan hobeto dagoela dio, eta gero eta ziurrago dagoela hartzen dituen erabakiekin. Ingurukoei aholkua eskatzen jarraitzen du, eta haiek esandakoa entzuten du. Haatik, azken erabakia berak hartzen du. Gainera, gai da erabaki horien ondorioak beregain hartzeko. Horrek bere bizimodua hobetzen lagunduko dio. 

